
id est:
Si quis ex impia Manichaeorum superstitione ad rectam veramque 
fidem transit et post tantam indulgentiam nostram et multas 
admonitiones et tempora paenitentiae permissa in futurum deprehensus 
fuerit priorem errorem sequi vel conversari et commercium quoddam 
habere cum aliquo ex perniciosi erroris adseclis nec confestim eum 
vel deprehendens gloriosissimis sive spectabilibus sive clarissimis 
rectoribus tradiderit vel detulerit, extremo supplicio obnoxius erit, 
ut neque ad excusationem ullam refugiat neque ullis machinationibus 
poenas sibi impositas differre possit. 
1 ¶ Omni autem studio nitantur qui in dignitatibus militiis collegiis 
constituti sunt, ut perquirant, num quis inter ipsos ad hunc interdictum 
furorem pertineat, et quem invenerint eum denuntient scientes, si quando 
talis inter ipsos inventus fuerit poenisque sublectus et apparuerit talem, 
illis cognitum fuisse, ne ipsos quidem competentem vindictam evasuros 
esse, etiamsi non in eodem cum ipso errore fuerint, eadem enim peccare 
videntur, qui, quem peccare cognoverunt, eum non indicant. 
2 ¶ Sciant igitur omnes nullius clementiae participes fore eos, qui poenitentia 
quoquo modo acta rursus in sceleratis Manichaeorum blasphemiis 
deprehendentur, et studeant puro immutabilique animo tam dei clementiam 
electione meliorum quam benignitatem nostram provocare.
3 ¶ Illud quoque sancimus, ut si quis, cum libros ad Manichaeorum ex omni 
parte impium errorem pertinentes habeat, eos non prodat, ut comburantur 
et prorsus de medio tollantur, vel etiam sub quovis praetextu tales libri 
apud eum inventi fuerint, similiter competentem poenam, subeat. 
4 ¶ Illos vero potissimum ultimo supplicio dignos esse censemus, 
qui cum se hunc impium errorem deserere et ad salubre orthodoxorum 
Christianorum dogma transire simulaverint, deinde perditorum 
hominum conversatione delectari remque eorum fovere atque 
omnimodo impietates cum ipsis celare videantur. 
5 ¶ Qui enim antea in impiis coetibus versati deinde venerabili 
Christianorum dogmate digni habiti sunt, ii tum demum securi fiunt, 
eum constiterit eos cum nemine illorum hominum impiorum ex tali 
coetu conversari vel, si cum eorum quo conversati sunt, eum statim 
detulisse et legitimo iudici tradidisse apparuerit (per hoc enim solum 
omnibus ostendunt se non ex impia quadam simulatione, sed recta 
intentione sanctum venerandumque dogma amplexos esse): 
ita ut si his neglectis deprehensi fuerint eiusmodi impios homines 
offendisse et operam dedisse, ut eos occultarent neque legibus traderent, 
indignos se omni venia inde probantes competentes iisque qui proprie 
impii sunt impositas poenas soluturi sint.


